
Karaj kaj estimataj ĈEA-membroj 
kaj ceteraj legantoj,

post unu jaro mi denove turnas min al 
vi  resumante  la  pasintan  jaron  kaj  ĉi-
jarajn planojn.

Tuj  komence  permesu  al  mi  danki  al 
ĉiuj,  kiuj  laŭ  siaj  fortoj  helpis  al  la 
progreso  de  E-movado  ĉiukampe.  Laŭ-
don  meritas  ne  nur  tiuj,  kiuj  aktive 
partoprenis  en  nia  asocia  movado,  sed 
ankaŭ  unuopuloj  aŭ  aliaj  kluboj  aŭ 
organizoj  starantaj  ekster  ĈEA.  Ĉio  ĉi 
kunhelpis,  ke  nialande  okazis  sufiĉe 
multo ‒ ekde kelkaj internaciaj  aranĝoj 
ĝis eldonado de poresperantaj legaĵoj.

Kompreneble  kiel  ĈEA-prezidanto  mi 
volonte  vidis  nian asocian  laboron,  kiu 
estas priskribita en agadraporto aperinta 
en  la  pasinta  (ekde  p. 105)  kaj  tiu  ĉi 
(ekde p. 6) numeroj de Starto. Evidente 
tiuj,  kiuj  pretas  iel  engaĝiĝi,  havas 
multajn  eblecojn  kaj  mi  persone  volas 
inviti ĉiujn membrojn aliĝi laŭ siaj ebloj 
kaj ŝatokupoj. 

Al  ceteraj,  kiuj  ĉi-tempe  pro  diversaj 
kialoj povas la movadon sperti pli pasi-
ve, mi dankas ankaŭ, ĉar ja ili estas gra-
vaj per sia preteco partopreni aranĝojn, 
aboni  legaĵojn  aŭ  simple  nur  pagi  sian 
kotizon en ĈEA. Mi vere kredas, ke por 
progresigi Esperanton tutmonde necesas 
havi organizon kaj opinias, ke internacie 
ĝi estas ĉefe UEA, kies ĉi-landa ĉenero 
estas ĈEA. Krome ĈEA devas i.a. depo-
ni  multajn  historiaĵojn kaj  zorgi  pri  ili, 
propagandi ekstere, okazigi aranĝojn kaj 
fari multon alian. Espereble ĈEA-mem-
broj tion konsideras ankaŭ tre grava kaj 
pruvas tion per kotizpagado, ĉar ja vere 
ĝui Esperanton eblas sendube ankaŭ sen 
ĈEA, kiel pruvas multaj individuoj.

Mi memkompreneble bedaŭras, ke nia 

membrobazo  stagnas  aŭ  iom-post-iom 
malkreskas, sed eble mia priskribo pens-
igos kelkajn (re)aliĝi al ĈEA, ĉar multaj 
internaj projektoj vere vivas kaj ni bezo-
nas helpon por pluiri.

Mi  volonte  povas  informi  vin,  ke  pa-
sintjare nia ekonomia stato pliboniĝis je 
kelkdekmil  kronoj.  Aranĝis  tion  ne  tro 
popularaj  paŝoj  koncerne  Starto-dissen-
dadon kaj alian ŝparadon, sed ankaŭ tre 
sukcesa Trilanda konferenco. Nelastvice 
ankaŭ granda anonima donaco de 20.000 
Kč, kies  aŭtoron mi  dankas almenaŭ ĉi 
tie esperante, ke li/ŝi legas Starton.

Tamen  por  akiri  pli  fortan  staton  kaj 
ekonomian ekvilibron ne eblas suririntan 
vojon  forlasi.  Pro  tio  pasintjara  konfe-
renco aprobis novan kotizregularon, kies 
celo unuavide ne estis altigi kotizojn, sed 
optimumigi. Tial oni nun rajtas elekti ĉu 
preferi presitan Starton aŭ havi nur aliron 
al ties interreta versio.

Rezultojn  de  tre  sukcesa  mastrumado 
en la  jaro 2012 kaj  planoj  por 2013 vi 
povas legi detale ĉi-numere sur p. 5. 

Ni ĉiuj en la komitato kredas, ke ĉio ĉi 
helpos  al  la  vojo  de  ekonomia  ekvili-
briĝo kaj ke jam nun venas ankaŭ ebleco 
elspezi  monon  en  utilaj  projektoj.  Kiel 
ekzemplo  povus  servi  programaro  por 
skenado kaj ciferecigado, kiun la estraro 
aprobis aĉeti.

Kiel ni jam informis, unu persono pro 
problemoj  ekster la movado kaj tempo-
manko forlasis la komitaton kaj ni trovis 
ĝis nun neniun posteulon. Dum la aŭtuna 
komitatkunsido  ni  iom reorganizis  nian 
laboran  disdividon  por  kovri  bazan 
teritorion  (bv.  rigardi  la  paĝon  2).  Be-
daŭrinde  necesis  flankenmeti  preskaŭ 
komplete sferon de subvenciaj projektoj 
kaj parte ankaŭ eksteran informadon, por 
kio ne plu restas fortoj.

